
VENDIM 

Nr. 715, Datë 15.10.2020   

“Për marrjen e masës së përkohshme ndaj ndërmarrjes 
“MEGAPHARMA” SHPK në tregun e tregtimit të barnave dhe pajisjeve 

mjekësore” 

Komisioni i Konkurrencës me pjesëmarrjen e: 

 

 

 
 

Në mbledhjen e tij të datës 15.10.2020, shqyrtoi çështjen me: 
 

Objekti: Marrja e masës së përkohshme ndaj ndërmarrjes 
“MEGAPHARMA” SHPK në tregun e tregtimit të barnave dhe 
pajisjeve mjekësore.  

Baza Ligjore:      Neni 8, neni 9, neni 24, shkronja (d) dhe neni 44 i Ligjit Nr. 9121, 
datë 28.07.2003 “Për Mbrojtjen e Konkurrencës”, i ndryshuar (Ligji 
Nr. 9121/2003). 

Komisioni i Konkurrencës, pas shqyrtimit të relacionit të Sekretarit të Përgjithshëm 
mbi ankesën ndaj ndërmarrjes “MEGAPHARMA” SHPK, 
 
 

VËREN SE : 
 

1. Kuvendi i Shqipërisë, në rezolutën “Për vlerësimin e veprimtarisë së Autoritetit të 
Konkurrencës për vitin 2018, i ka kërkuar Autoritetit “Të mbikëqyrë me prioritet 
dhe të dale me rekomandime konkrete për tregjet me sensitivitet të lartë publik e 
ndikim social si: tregu bankar, tregu i shërbimeve spitalore, tregu farmaceutik, etj.”. 
 

2. Komisioni i Konkurrencës, bazuar në nenin 4 dhe 9, nenin 24, shkronja (d) dhe 
nenin 42 të Ligjit Nr. 9121/2003, me Vendimin Nr. 707, datë 23.09.2020, ka 
vendosur hapjen e procedurës së hetimit paraprak në tregun e tregtimit të barnave 
dhe pajisjeve mjekësore. 
 

3. Në kuadër të këtij hetimi, Autoriteti Konkurrencës me shkresën Nr. 330/2 prot., datë 
06.10.2020, drejtuar Agjensisë Kombëtare të Barnave dhe Pajisjeve Mjekësore, ka 

kërkuar informacion mbi autorizimet për tregtimin e vaksinave anti-gripale në formën 
e dozave apo llojet e paketimeve  në tregtimin e tyre. 
 

4. Agjensia Kombëtare e Barnave dhe Pajisjeve Mjekësore me shkresën nr. 6930/1 
prot., datë 07.10.2020, protokolluar në AK me nr. 330/3 prot., datë 13.10.2020  i është 
përgjigjur kërkesës për informacion. Nga përgjigja e AKBPM-së konstatohet se 
ndërmarrja “MEGAPHARMA” SHPK, është ndërmarrja e vetme e autorizuar për të 
importuar dhe për të hedhur në treg vaksinën INFLUVAC SUB-UNIT TETRA, 
Suspension for injection x (15mcg HA+15mcg HA+15mcg HA+15mcg HA)/0.5ml, 
Box x 1pre-filled syringe with needle, me mbajtës të autorizimit për tregtim “Sanofi 
Pasteur” Francë dhe me prodhues “Abbot Biologicals BV” Hollandë. 
 

5. Për rrjedhojë, në datën 13.10.2020, sipas autorizimit nr. 330/5 prot, datë 13.10.2020 
të lëshuar nga Komisioni i Konkurrencës u kryen inspektime në tregun e tregtimit të 
barnave dhe pajisjeve mjekësore, pranë ndërmarrjeve farmaceutike të cilat operojnë 
në tregun e tregtimit të barnave dhe pajisjeve mjekësore. Grupi i punës inspektojë 
gjashtë subjekteve “Farmaci”: “Golden Enterprise”, “Regi”, “Orange” (pranë 
adresës “Libri Universitar”), “Nabis”, “Minella” dhe “Prima Farma”. 
 

6. Gjatë inspektimit rezultoi se vaksina “INFLUVAC SUB-UNIT TETRA” mund të 
gjendej vetëm pranë rrjetit të farmacive “Orange”, ku ndërmarrja  
“MEGAPHARMA”SHPK zotëron 75% të kapitalit të rrjetit të farmacive “ Orange”, 
referuar regjistrit tregtar pranë Qendrës Kombëtare të Biznesit. Nga inspektimi u 
konstatua gjithashtu se farmacitë e tjera deklarojnë se nuk posedojnë vaksinën, dhe 
se në të gjithë rastet e kërkesës për furnizim, gjatë fillimit të muajit tetor 2020, depoja 
e furnizimit “MEGAPHARMA”SHPK është shprehur se nuk disponon sasi për të 
kryer furnizimin e këtyre farmacive. Nga inspektimi rezultoi se farmacia “Orange”, 
gjatë po të njëjtës periudhë, është furnizuar me vaksinën “INFLUVAC SUB-UNIT 
TETRA” nga shoqëria “MEGAPHARMA SHPK” dhe e tregton atë rregullisht. 
 

7. Si përfundim, bazuar në nenin 44 të Ligjit Nr. 9121/2003, vlerësojmë se jemi përpara 
një rasti urgjence, pasi mos furnizimi i farmacive apo depove farmaceutike me 
vaksinën “INFLUVAC SUB-UNIT TETRA”, të cilat operojnë në tregun tregtimit të 
barnave dhe pajisjeve mjekësore sjell nxjerrjen nga tregu të këtyre ndërmarrjeve për 
sa i përket produktit në fjalë. Nxjerrja nga tregu e ndërmarrjeve që ushtrojnë aktivitet 
në tregun tregtimit të barnave dhe pajisjeve mjekësore mund të sjellë një dëm të 
rëndë dhe të pariparueshëm për konkurrencën dhe ka të ngjarë të ketë shkelje të nenit 
9 të Ligjit Nr. 9121/2003. 

 

PËR KËTO ARSYE: 

Komisioni i Konkurrencës, bazuar në nenin 8, nenin 9, nenin 24, shkronja (d) dhe 
nenin 44 të Ligjit Nr. 9121, datë 28.07.2003 “Për Mbrojtjen e Konkurrencës”, i 
ndryshuar, 

VENDOSI: 
 

I. Marrjen e masës së përkohshme ndaj ndërmarrjes “MEGAPHARMA SHPK” në 
tregun e tregtimit të barnave dhe pajisjeve mjekësore, si vijon: 

a) Ndërmarrja “MEGAPHARMA SHPK” detyrohet të furnizojë të gjitha depot 
dhe farmacitë e tjera, dhe jo vetëm rrjetin e farmacive “Orange”, me vaksinën 
“INFLUVAC SUB-UNIT TETRA”. 
 

II. Masa e përkohshme merret për një periudhë kohore deri në përfundim të procedurës 
hetimore. 

 

III.Në rast të moszbatimit të vendimit për masa të përkohshme të cituara në pikën (I) të 
këtij vendimi, ndërmarrja “MEGAPHARMA SHPK” ndëshkohet me gjobë deri në 
10 % të xhiros vjetore për shkelje të rëndë të konkurrencës në zbatim të nenit 74, 
pika 1, germa (b) të Ligjit Nr. 9121/2003. 

 

IV.Në rast të moszbatimit të masave të përkohshme brenda afateve të përcaktuara në këtë 
vendim, Komisioni i Konkurrencës vendosë gjoba periodike deri në 5 % të xhiros 
mesatare ditore, deri sa ndërmarrja “MEGAPHARMA SHPK” të veprojë në përputhje 
me vendimin për masat e përkohshme, në zbatim të nenit 76, pika 1, germa b) të Ligjit 
Nr. 9121/2003. 

 

V. Ngarkohet Sekretari i Përgjithshëm për zbatimin e këtij vendimi dhe njoftimin e 
palëve të interesuara. 

 

Ky vendim hyn në fuqi menjëherë. 
 

KOMISIONI I KONKURRENCËS 

